
“[...][..] wole bisluzzin .

mit iseninin slozzin .

so sin wir ginozzin .

uor unserin uiindin .

du ni wellist dir z inblandin .”
sprah daz lussame wib .

“wir uirliesin sele unde lib”
Do ilit er dag unde naht .

alse der zi hage uaht

er hiez die smide sizzin

daz hus wole bisluzzin .

mit iseninin slozzin

“nu ne solt u niet uirgezzin .
des tu mir hast giheizin .

ioh nahint uns agileize .

die hermuodin helede”

su sprah “e solt u die seleden
girustin mit gitregide .

ih ni red iz niet umbeuegide .
des iungires ligin wir da uffe tot .
wir ni habin win unde brot .”
Do hiez er da uf furen .

so drizzic gisuuorin

daz sie in drizzic nahten .
mere ne mahten .

mit neheiner slahte dinge
uffen daz hus mohtin bringen
wines unde brotes

unde anderes guotes .

“nu ist daz hus wol gare

hie ist unser libnara

swie lange wir dar uffe wellen sin .
wir han brot unde win ”

“ioh zeles tu brot unde win .
dir mohte leidir sin .

daz unsir got hat uirgezzin .
danne umbe trinkin older umbe ezzin .

du heiz die kapillane gan .

in rome unde in lateran .

daz heiltom giwinnin .

e is die lute werdin innen .
daz solt u bistiftin .

ob ih mih an dih wil heftin .
in einir keminatun .

so leiste ih also drato

herre dinin willin .

uon du sulin wir nidir uallin .
unde clagin unsir missitat .
so mag unsir werdin . gut rat
unsir sunde riezin .

so mugin wir zi jungist daz ewige riche niezin ”
Do er mit der grozer krefte .
daz heiltom bistifte .

in einir keminate .

du frowa nam ir giwete .

die sluzil su dar in want .

si leite der herre an der hant .
einen frolichen ganc

“[..][...] wankes .

hast u dinis dankes

mih bislozin hier inne .

daz heiz ih unminne .

du min geswiha uil gut .

du irla mih dirre not .

ioh giswer ih dir eide .

daz ih dir niemir leide .

ni gitun an dinime libe .

ih ni gere din niemir me zi wibe .”
Do sprah du frowa gute .

daz su des niene tete .

deme helede zi leide .

daz su imphienge sin eide .

“nu sih dir allinthalbin din .

du hast brot unde win .

ander gut girete .

scone bettegiwete .

swenne du beten wellist .

niet langer du ni twellist .

dir sint die heiligun so nehe .

dir ni wirt iedoch niemir so gehe .
du ne muzist minis liebin herrin biten .
ih ni mohte dir hie uze niet langor gistritin .”
Sa bi deme worte .

do bisloz si die porte .

alle gimeine .

su lie den helt eine

sizzin in der kamire .

die sluzile alle zisamine

warf sie in eine kiste .

daz nieman ni wiste .

den ir giwerb so spahen

sie was des ir gastes uil michil hele .
Des dagis do man sanc die misse .
nieman daz ni wiste .

war der herre komin was .

alle clagiton si daz .

du frowa bigonde weinin .

alse si daz solte meinin .

an ir gisuien uil gut .

uil harte kelite su ir mut .

we tete deme lussamen wibe .
daz herze in ir libe .

nah ir lieben herrin .

su beit sin mit eren

ane alle skande .

unz in ir got sante ze lande .
Der winter nahen began .

der cheiser unde sine man

si zugen zi lande .

der bote fur rande .

er tet iz der kuninginne kunt .
uf stuont su zu der selbin stunt .
do gie su ubir hof breit .
uirholne su in daz hus skreit .
do ruorte su eine porte .

der helit ir antwrta .

“wen hor ih da zu der ture stan
“wilt u noh hare uz gan

sprah du frowe gute

[..][..] du frowe gute .
biwollin in deme blute .
alse sie des bluotes imphant
do greif su dar mit der hant
Su suohte daz kindilin
“ginadiclicher trehtin .

in deme lande da ih bin .
uirlorn han ih den sin

waz ist mir giwizzin .

wan habiton mih gezzin .
die vische an dem wage .
daz mih niemir mere meinsche gisehe .

An lief si der hunt

er sluc si fur den munt .

“nu la farin dine zala

[..][..] wallit hara

du solt hine widere an den grunt
du last mir dinin gisunt .

da man dih uz uirte .

iz sol dih luzil [..][...] uerte

Du frowe uirwandilote ir gitat .
si stunt naket an alle wat .

daz kint lag ir ane den brustin .
daz blut [...][...]

[..][..] wizin windilin .

“nu muz ih dur not lidin .

allez daz du gibutist .

wande du minis herrin trvt bist .
Der herzoge sprah zu der frown .
“nu hab ih minir truwn

uil luzil ginozzin

waz hast u mir giwizin .

daz du mir kint miniz irslagin hast .
und also blutig hie stast .

zZe minir geginwrte .

alse du mir min kint habest gimurdit .
ni habe ih dir niet gilonet .

du mohtist mines trehtines an mir han gischonot”
“Nu bin ih ein ellindez wib .
uirworht han ih den minin lib .
daz min got niewene ruchit .

daz han ich wol bisuchit .

von du furht ih niewit den tot .
wande ih ane sculde in disa not
chomen bin in allen gahen

wil du mih heizin hahen

in daz wazzer werfen

des ne mag mir nieman gihelfen
iz ni welle bidenkin der heilige crist .
der aller witiwen voget ist”

Do sprah des herzogin trut .

wie getar su werdin lut

[..][..] wol gifallin

daz su hie stat unde kallit

unde [..][..]

[..][..] [...]ozit[...] .

Der herzoge sprah “semmir min lib .
serer riwet mih daz wib .

danne mih daz kint irbarme .

daz su tregit an dem arme

zi deme tode uirhowin

biganc dih mit der frowin

nu tuo ir swaz dir givalle .

du habe dir mine schulde mitalle”
Der gotes leide valant

uf hub er die hant .

er slug sie mit der fuste .

daz ir daz ore suste

unde ir daz kindilin intsleif .

mit beidin handen er si greif

uil uaste bi deme hare

er furhte sie zi ware

uz der kemenatin .

die lute in alle batin .

daz er sie lebin lieze .

und mit deme fuze niene stieze
Er zoh sie mit deme beine .

die vil hertin steine .

den hohin burcgrabin zi tale .

“nu habin ih die wale

wil ih dih uirliesin older nerin .
des ni maht u dih niet erwerin”
alse du frowa den tot ane sah .

ih weiz su uf zi gote sprah

“herre impfah minin geist .
wande du mine schulde wole weist”
alse su daz wort nidir liez .

bi deme halse er sie stiez .

In den wac unz an den grunt .

des mordis frowete sih der hunt .
Do rihte got daz unreht .

ubir den herrin unde ubir den kneht .
daz si in allen gahin .

do si eine andire ane sahen .
wrden misilsuhtig

harte unkreftig

Sa zu der selbin stunde .

do man die frowen warf zu deme grunde .
Dannan floz du frowa

zwene tage in owe

unz an den trittin tag .

zi einime werde si gilac .

sante Peter sah su dar zu gan .
obe deme wazire stan .

in einis altin mannes bilde

“war umbe” sprah er “frowa wilt u
stan an deme sande

wie ni gas tu zu deme lande .

1db,54  dih mag is uil harte irlangen
1db,55  du bist mit einir starkin sorgin bivangin ”

1db,56  “Ioh ni gitar ih [..][...]”

